
Аннотация: Ушбу мақолада ўқувчиларда маънавий-ахлоқий сифатларни ривож-

лантириш зарурияти, маънавий-ахлоқий компетенцияларни ривожлантириш усуллари 

ва уларни маънавий, маданий, ахлоқий, сиёсий, ҳуқуқий, иқтисодий, ижтимоий жиҳат-

дан етук мустақил фикрловчи баркамол авлод қилиб вояга етказишнинг илмий-услубий 

асослари ишлаб чиқилган.  

Таянч сўз ва иборалар: таълим, тарбия, маънавият, компетенция, маданий, 

ахлоқ, усул, услуб, маънавий-ахлоқий ривожланиш, метод, илмий-услубий асос. 

 

Кейинги вақтларда Ўзбекистонда ижтимоий-иқтисодий, сиёсий, маънавий-

маърифий, маданий соҳаларда мазмунан бой ишлар амалга оширилмоқда. Буларнинг 

барчаси негизида инсон, мамлакатимиз фуқаролари ва ёшларнинг ҳуқуқ-манфаатларини 

ҳар томонлама муҳофаза қилиш ётади. 

Мамлакатимизда 1997 йилнинг “Инсон манфаатлари йили”, 1998 йилнинг “Оила 

йили”, 2001 йилнинг “Соғлом авлод йили”, 2008 йилнинг “Ёшлар йили”, 2010 йилнинг 

“Баркамол авлод йили” деб аталиши ва бу тўғрисидаги Давлат дастурларининг қабул 

қилиниши ҳамда амалга оширилиши ҳам юқоридаги фикримиз далилидир. Президентимиз 

Шавкат Мирзиёевнинг “Маълумки, ёш авлод тарбияси ҳамма замонларда ҳам муҳим ва 

долзарб аҳамиятга эга бўлиб келган. Аммо биз яшаётган XXI асрда бу масала ҳақиқатан ҳам 

ҳаёт-мамот масаласига айланиб бормоқда.  

“Тарбия қанча мукаммал бўлса, халқ шунча бахтли яшайди”, дейди донишмандлар. 

Тарбия мукаммал бўлиши учун эса бу масалада бўшлиқ пайдо бўлишига мутлақо йўл қўйиб 

бўлмайди”, деган таъкиди, юртимизда ёшлар тарбиясига, айниқса, оила, оналик ва болаликни 

ижтимоий муҳофаза қилишга алоҳида эътибор берилаётганининг далолатидир. 

Умумтаълим мактабларининг бошланғич синф ўқувчиларининг психологик ўзига 

хос жиҳатларини инобатга олган ҳолда уларга таълим тарбия бериш ўзининг самарали 

натижаларини бериши қатор педагогик ва психологик тадқиқотларда ўз исботини 

топган. Бошланғич таълим ўқувчилари даврига хос аҳамиятли томони шундаки, бола-

нинг боғча ёши даврида тўплаган шахсий тажрибаси, тил бойлиги, билиш имкониятлари 

энди тартибга туша бошлайди, у ҳам интеллектуал, хам ахлоқан, хам ижтимоий 

томондан ривожланиб, улғая бошлайди. Женевалик психолог олим Жан Пиаженинг 

маълумотларига кўра, 6-7 ёшли боланинг интеллектуал салоҳиятида кескин бурилишлар 

рўй беради. Унинг хотираси анча яхши бўлиб, маълум тизимга, тартибга тушади, энди у 

кўпроқ ўзи хоҳлаган нарсаларни эсда сақлаб қоладиган бўлиб боради. Бошланғич 

мактабда ўқиётган бола учун шахсий ютуқлари – ўқишда, спортда болалар орасидаги 

нуфузи ва обрўси катта аҳамият касб эта боради. Энг муҳими, айнан бу давр ахлоқий 

меъёрларнинг маъносини тушуниш, ахлоқий қадриятларни ўзлаштириш ва маънавий 

тасаввурларнинг шаклланиши учун ўта сезгир ва қулай ҳисобланади. Шунинг учун ҳам 

катталарга ҳурмат, кичикларни эъзозлаш, ота-онага эҳтиром кўрсатиш, Ватанни севиш, 

шахсий ва ижтимоий мулкка тўғри муносабатли ҳислари тарбияланади. Бола жазо билан 

рағбатлантириш ўртасидаги фарқни ажрата бошлайди ва нима қилиб бўлса ҳам 

жазоланмасдан, кўпчиликнинг назаридан қолмасликка ҳаракат қилади. Шу боис ҳам 

оилада ва таълим масканида боланинг ахлоқий ва маънавий тарбияси учун яратилган 

яхши шарт-шароит айни бу даврда ўзининг сезиларли самарасини беради. Ўқувчилар 

шахсини шакллантириш ишларини намунали йўлга қўйиш учун аввало уларнинг 

характер хислатларини қанчалик таркиб топганлигини аниқлаш мақсадга мувофиқдир. 

Ҳар бир ўқувчи ахлоқий тушунчаларни қандай ўзлаштирганлигини аниқламай туриб 

улар билан муносабатга киришиш мумкин эмас. Бошланғич синф ўқувчилари ишонув-

чан, ташқи таъсирларга берилувчан бўладилар. Буюк алломаларимиз таъкидлаган-

ларидек, кишининг феъл-атвори хаммадан кўра ҳаётнинг дастлабки йилларида таркиб 

топади ва унда шу даврда пайдо бўлган сифатлар, мустаҳкам ўрнашиб кишининг 

иккинчи табиатига айланади. Инсоннинг иккинчи табиатида ижобий хиссиётларни, 

фазилатларни таркиб топтириш, юксак ахлоқ нормаларини шакллантириш учун бутун 

масъулият бошланғич синф ўқитувчисининг зиммасига тушади. Боланинг мазкур ёш 

даврида ўқитувчининг ҳар бир гапи, ҳар бир хатти-ҳаракати таъсир кўрсатиш услуби 

унинг учун ҳақиқат мезони вазифасини бажаради. Чунки ўқувчилар ўқитувчиларига 

қаттиқ ишонадилар, унинг фикр-мулоҳазаларига қулоқ соладилар, педагогик назокати-

дан жиддий таъсирланадилар, талабларига ҳамиша амал қиладилар, у берган топши-

риқларни беками-кўст бажаришга интиладилар. Ана шу даврда ўқитувчи учунўқувчи-

ларнинг маънавиятига таъсир кўрсатиш, ижобий ҳис-туйғулари ва эзгу ниятларини 

қўллаб-қувватлаш, уларни атрофдаги кишиларга ёрдам беришга ундаш, тўғри мулоҳаза 

юритишга ўргатиш, номаъқул қилиқлардан тийиш, табиат манзараларини кузатишга ва 

мусиқа тинглашга одатлантириш, уларга нималар билан шуғулланиш кераклигини, бурч 

ҳиссини тушунтириш, улар билан ўқилган китобларни, кўрилган томошаларни муҳокама 

қилиш имконияти туғилади. Ўқитувчининг ўқувчилар билан мазмунли суҳбатлар 

ўтказиши, уларни ғаройиботлар оламига олиб кириши, фаоллик сари етаклаши алоҳида 

аҳамият касб этади. Маълумки, ўқувчиларнинг психологик хусусиятлари ҳар хил бўлиб, 

бир ўқувчига муваффаққият билан қўлланган тарбиявий таъсир воситаси бошқа бирига 

қўлланилганда кутилган натижани бермаслиги мумкин. Бунда индивидуал ёндашув 

амалга оширилса самарага эришилади. Бунда ўқувчи шахсининг индивидуал хусусият-

ларига ва унинг муайян давридаги психологик ҳолатига мос тарбиявий воситаларни 

танлаш ва янги воситаларни топишни талаб қилади. Халқ оғзаки ижоди асарлари, 

айниқса, эртак, нақл-мақоллар ва топишмоқлар бошланғич синф ўқувчиларининг юқори-

да таъкидлаб ўтган ёш ва психологик ўзига хос хусусиятларига мос келади ва улардан 

таълим-тарбия жараёнида бошланғич синф ўқитувчилари мақсадга мувофиқ фойдала-

нишлари лозим. 

